
Şövkәt Zәrin HOROVLU 

ZİNDAN OLUB

Sevdiyim bu sәhәr sıxır canımı,
Әllәrim qoynumda, gözlәrim dolub.
Gәlәnә-gedәnә açılmır qapım,
Öz evim özümә bir zindan olub.

Hәyat sükutdadır, ölüm danışır,
Qılınc onunkudur, boyun insanın.
Gәlәn bu bәlanın sirri açılmır,
Axırına çıxır bu “oyun” insanın.

Üstümüzü kәsib sәrt qadağalar,
“Evdә qal” demәklә işimiz aşmır.
Dәnizә, şәhәrә, kәndә qadağa,
Ürәk fәryad edir, havam çatışmır.

Arzu da, istәk dә tamın itirib,
Sabaha ümidsiz qalıb çoxusu.
Elә bil meydanda yarışa girib
Yaşamaq hәvәsi, ölüm qorxusu.

Aralı qaçırıq, gәzirik xoflu,
Xәbәr tuta bilmir övlad anadan.
Hindlilәrsayağı salamlaşırıq
Hәrdәn ara-sıra uzaqdan, yandan.

Toxun da acdan heç xәbәrı yoxdur,
Solğun baxışlardan ehtiyac yağır.
İnsan öz nәfsindәn kәnara çıxıb,
Tanrım, bәndәni öz yoluna çağır.

Yuxum yol getmәyir gecә mәnimlә,
Sәhәrı gözümlә aşıb gedirәm.
Çәkilib hәr yandan insan ayağı,
Bağa qapılardan qaçıb gedirәm.

Sevdiyim bu sәhәr sıxır canımı,
Әllәrim qoynumda gözlәrim dolub.
Gәlәnә-gedәnә açılmır qapım,
Öz evim özümә bir zindan olub.

3 iyul 2020

PAYIZ FӘSLİNӘ 

Bu gecә nә yaman uzun gecәdi? –
Yuxum da gözümdә çәkilib dara.
Bu gecә elә bil ozan gecәdi,
Dәrdimi oxuyur qaranlıqlara.

Sükutu könlümü üşüdür necә,
Sanki xәzan döyüb – Xәzan könlümü.
Vaxt da talançıtәk sökür gizlicә
Bәxtә ayrılıqlar yazan könlümü.

İntizar gecәsi uzun olurmuş,
Yol çәkәn gözlәrim qubar bağlayır.
İçimin xatirә mәzarlığında
Hıçqırıb, bir qәrib hәsrәt ağlayır.

İndi mәn yaralı torpaq kimiyәm,
Ömür, sәn ta ümid bağlama mәnә.
Budaqda sonuncu yarpaq kimiyәm,
Taleyim yazılıb payız fәslinә.

Bu gecә nә yaman uzun gecәdi? –
Yuxum da gözümdәn çәkilib dara.
Bu gecә elә bil ozan gecәdi,
Dәrdimi oxuyur qaranlıqlara.

2017

TӘNHALIĞIN ӘLİNDӘN

Bu gün yenә qalmışam
Tәnhalığın әlindә,
Günahlarım kirimir,
Yaxın gәlmir ölüm dә.
Özüm dә baş açmıram
Axı kimәm, nәçiyәm.
Şil-küt olmuş ömürdәn
İndi nә istәyirәm.

Әzabıma çevrilir
Gündәlik tәsәllilәr,
Daha tanımır mәni
Uzaqda qalan illәr.
Mәğlub olmuş orduya
bәnzәyir fikirlәrim,
Torpağın ağrısilә
Yoğrulur şeirlәrim.
İçimin boşluğunu
işğal elәyib dәrd-qәm.
Ürәyin ağrısını
Yaza bilmir ta qәlәm
Әl açıram göylәrә.
Tanrı uca, taxt uzaq,
Taleyin yollarına
Qar әlәnib, bәxt uzaq.

Elә bil ki azmışam
Qәriblәr adasında,
Sәrgәrdanam özümlә
Özümün arasında.
Yorğun yolçular kimi
Çәkirәm karvanımı
Tәnha bir baş daşımda
Görürәm ünvanımı.

İki әlli tutmuşam
Ölümün әtәyindәn,
Ölüm dә almır mәni
Tәnhalığın әlindәn.

Yanvar 2020

PAYIZLA GӘLӘN QIZ

İkinci Cahan savaşı tәzәcә qurtarmışdı.
Mәktәbә getmәyә nә tәzә paltarım, nә dә
kitab-dәftәrim vardı. Anam yeganә to yu ğu -
mu zu satıb mәnә dәftәr-qәlәm almışdı. 

Bu payız xәyalım çaşdı elә bil,
Uzaq uşaqlığım qәfil kövrәldi.
Axı, nә vaxt-vәdә qırx yeddinci il,
Nә payız mәn görәn payız deyildi.

O payız hәrb dilli, dava hökmlü,
Dәrddәn, ehtiyacdan libas geymişdi.
Sevincsiz illәrim boynubükülü,
Payıza qoşulub necә gәlmişdi? 

Köhnә nisgil mәnә tanış gәlirdi,
Fikrim dumanlandı, qarışdı halım.
Doğma mәktәb yolu qalxıb gedirdi
Mәnim altı yaşlı kövrәk xәyalım.

Onun ayağında isti çәkmәsi,
Nә çiynindә dәri çantası vardı.
Gözündә aclığın sarı kölgәsi,
İçindә hәvәssiz dünyası vardı.

Dizәdәk batmışdı suyа, palçığa,
Әlindә bir dәftәr, kirpiyindә nәm.
Baxmırdı canına dolan soyuğa,
İlk dәfә mәktәbә qoyurdu qәdәm.

Ana yüyürürdü әlindә şalı –
Balası bir hovur isinsin deyә.
Gedirdi elә bil başı havalı,
Onun körpә qәlbi sevinsin deyә.

Gümanı gәlәni çәkib satmışdı –
Nişan üzüyünü, cehiz gәbәsin.
Qara dava gәlib sona çatmışdı,
Getsin o illәri, bir dә gәlmәsin.

Ömrün ahıl çağı, ürәk dә küsgün,
O nisgil içimdә bağlayıb qübar.
Niyә bilmәmişәm payızla bir gün 
Uzaq xatirәnin qayıtmağı var?

Bu görüş qәlbimi sıxdı o ki var,
Üz-gözüm batmışdı çisәyә-çәnә.
Gördüm ki, әynindә bir nimdaş paltar,
Payızla gәlәn qız oxşayır mәnә.

ŞӘHİDLİK ZİRVӘSİNDӘ 

Bu gecә yuxum yenә
gözümdәn düşdü,
Qan rәngli ağrılarım
yanağımdan sürüşdü.
Bu bahara qәfil qar yağdı,
Adam-adam üşüdü ümidlәr,
Sәbrimi qanatdı Lәlәtәpәdәn gәlәn
qanqırmızı xәbәrlәr.
Baharın yaşıl çağında
Buz bağladı sanki yollar, irizlәr.
Qәrәnfil-qәrәnfil qızardı
dәrәlәr, düzlәr,
Üşüdü gecәlәr-gündüzlәr.
Oğullar ürәklәrindә
Vәtәn sevgisi,
Dillәrindә zәfәr türküsü 
Çiçәk-çiçәk,
Qönçә-qönçә,
Lәçәk-lәçәk
Töküldülәr Lәlәtәpәdә,
Qeyrәt-qeyrәt әkildilәr
Lәlәtәpәdә.
Üçrәngli bayraq әllәrindә
Dincәldilәr Şәhidlik zirvәsindә.

2016

ӘLVİDA ӘVӘZİ 

Daha mәclislәrdә yerim üşüyür,
Qәrib nәğmәlәri oxudum, yetәr.
Bu qatar ta gedir üzü tәkliyә,
Bir az yolu qalıb mәnzilә qәdәr.

Qatar öz yoluyla çıxıb gedәcәk,
Vaxt geriyә dönüb baxmaz, onu bil.
Çox da ki, bu axır dayanacaqdı,
Gedәn qatar, axı, sonuncu deyil.

Tәlәsmә, ay ömür, çatarıq biz dә,
Yerә bağlı ruhum göydә süzәcәk.
Payız ömrümüzün, yәqin, yerindә
Yaz çağı tәzәsi pöhrәlәnәcәk.

Üzü vәtәn sarı bir ağız oxu,
Sonuncu nәğmәni saxlama, ürәk.
Bir az azadlığa, bir az tәkliyә,
Sәhnәdәn әliboş getmәyәk gәrәk.

Ay meşә, ay ağac, yaxın gәlin bir,
Bәlkә bundan belә heç görüşmәdik.
Tez dolun sinәmә, dәli külәklәr,
Bu yaz bәlkә sizlә ta öpüşmәdik.

Nәğmәniz dururmu, sözlü bulaqlar?
Oxuyun, hәsrәtin gözlәri dolsun.
Sәn dә bir az kövrәl, ay әlçim bulud,
Göz yaşın әlvida әvәzi olsun. 

2017

TANIDIM SӘNİ, TӘKLİYİM

Tәkliyim, salam! Salam! 
Gecәlәr yuxumu oğurlamağından,
Zamanı,
Vaxtı,
Otağımı,
Sükutun özünü dә 
Sükutda dondurmağından
Tanıdım sәni.
Yolun keçir şeirlәrimin
Gizli hıçqırıqlarından,
Yaddaşı üşüyәn arzulardan,
Kәndir halqalardan,
İnsan-insan intiharlardan,
Bilmirәm, daha haralardan, haralardan.
Telefonun batan sәsindәn,
Evimin soyuq nәfәsindәn,
Göz yaşlarımla üzümdәn süzülәn
hәsrәtin әksini
Divarların buz üzündәn asmağından,
pәncәrәnin şüşәsindәn
qәmli baxmağından,
bir otaq darıxmağından,
ömrümlә qoşa, misra-misra

şeir-şeir qocalmağından
tanıdım sәni tәkliyim!

2018 noyabr 

UZAQLAŞIRSAN

Yenә dә payıza süzdüm gözümü,
Yenә xәyalımda sәn dolaşırsan.
Gümana düşürәm payız gәlәndә,
Sәn duman içindә uzaqlaşırsan.

Qәlbimtәk tutulub yenә göy üzü,
Göylәri çiynindә saxlayır payız.
Sәnsizlik içimdә elә hönkürür,
Qәfildәn diksinib ağlayır payız.

Dedin harda olsan, mәn orda varam,
Әlini uzatsan, әlimә çatar.
Özümü qoymağa bir yer tapmıram,
Qayıt gәl, mәni dә özünlә apar.

Canımda azacıq dәyanәt qalıb,
Neynim, bu gen dünya dar gәlir mәnә.
Xәyanәt etmişәm özüm-özümә,
Sәnsiz yaşamağım ar gәlir mәnә.

İçimdә bir ömür payız yaşayır,
Kirpiklәrim nәmdi yenә bu gecә.
Qaranlıq da qırıq talelәr kimi, 
Sükutu kamına çәkib sәssizcә.

Daha bu ömrümü tanımır heç kәs,
Yaxşı ki, oxşarı payız var idi.
Arayıb-axtarıb, bircә deyәn yox:
– Nә vaxtsa sevdalı bir qız var idi.

Bu gecә payıza süzdüm gözümü,
Yenә xәyalımda sәn dolaşırsan.
Gümana düşürәm payız gәlәndә,
Sәn duman içindә uzaqlaşırsan.

